
MOLTAÍ

Iarrann an Coiste um Buiséid ar an gCoiste um Fhorbairt agus ar an gCoiste um Chearta na 
mBan agus um Chomhionannas Inscne, mar na coistí atá freagrach, na moltaí seo a leanas a 
ionchorprú ina dtairiscint i gcomhair rúin:

1. á chur in iúl gur geal léi plean gníomhaíochta III maidir le hinscne (GAP III), agus go 
háirithe, an gealltanas 85 % de chúnamh oifigiúil um fhorbairt (ODA) an Aontais a 
leithdháileadh ar chláir thar earnálacha uile a bhfuil comhionannas inscne ina chuspóir 
suntasach nó ina phríomhchuspóir acu agus ar chlár gníomhaíochta tiomnaithe amháin 
ar a laghad do gach tír; á iarraidh go ndéanfaí 20 % de ODA i ngach tír a leithdháileadh 
ar chláir a bhfuil comhionannas inscne ar cheann dá bpríomhchuspóirí; ag dréim leis 
nach gcaithfear aon ODA ar thionscadail a d’fhéadfadh an méid atá bainte amach maidir 
le comhionannas inscne a aisiompú nó dochar a dhéanamh dó; ag cur béim ar an ngá atá 
le gníomhaíocht chomhordaithe agus chomhleanúnach ón Aontas agus á iarraidh go 
mbeadh dlúthchomhar ann leis na Ballstáit, le rialtais chomhpháirtíochta, le bainc 
forbartha iltaobhacha, leis an tsochaí shibhialta, leis an earnáil phríobháideach, le 
ceardchumainn agus le geallsealbhóirí ábhartha eile chun tacú le comhionannas inscne 
agus cumhachtú na mban, chun a áirithiú nach bhfágfar mná agus cailíní ar lár, agus 
chun tionchar agus éifeachtacht na forbartha a uasmhéadú, lena n-áirítear trí ionstraimí 
nuálacha airgeadais a úsáid, amhail tacaíocht a mheascadh; á chur i bhfáth go bhfuil gá 
le gníomhaíocht níos déine agus spriocdhírithe chun cur chun cinn an chomhionannais 
inscne a chur ar aghaidh agus chun Sprioc Forbartha Inbhuanaithe (SDG) 5 na Náisiún 
Aontaithe a bhaint amach faoi 2030 ar a dhéanaí;

2. á chur i bhfios go láidir, chun tionchar ghníomhaíocht AE a uasmhéadú, gur gá rochtain 
a bheith ar chistiúchán d’eagraíochtaí áitiúla agus beaga na sochaí sibhialta, amhail 
eagraíochtaí um chearta na mban agus gluaiseachtaí sóisialta, agus gníomhaithe áitiúla 
ábhartha eile a oibríonn go dlúth le cailíní, mná agus daoine LADTIA ina n-éagsúlacht 
ar fad agus i staideanna saoil éagsúla, agus béim ar leith á leagan ar thuismitheoirí 
aonair agus ar mhná agus ar chailíní i gcásanna leochaileacha; á chur i bhfáth gur cheart 
do na heagraíochtaí sin rannchuidiú go gníomhach leis an sprioc 85 % a nascadh le 
riachtanais chistiúcháin iarbhír na réigiún sonrach; ag cur béim ar an ról lárnach atá ag 
an ionstraim um chomharsanacht, forbairt agus comhar idirnáisiúnta agus á chur i 
bhfáth gur cheart bacainní riaracháin agus cur chun feidhme a sheachaint, ós rud é go 
bhféadfaidís cur isteach ar rannpháirtíocht na ngníomhaithe is ábhartha; á mheabhrú go 
bhfuil géarghá le cistiú suntasach chun rochtain uilíoch ar shláinte ghnéis agus sláinte 
atáirgthe agus na cearta a bhaineann leo (SRHR) a thacú, a chosaint agus a fheabhsú 
tuilleadh; á thabhairt chun suntais a ríthábhachtaí atá rochtain ar thacaíocht 
d’íospartaigh agus á iarraidh go gcuirfí cláir shonracha chosanta chun feidhme;

3. á thabhairt chun suntais go mbíonn tionchar mór inscneach ag gach géarchéim agus gur 
measa paindéim COVID-19 atá ann faoi láthair ina leith sin; á chur i bhfios go láidir, 
mar gheall ar thionchar neamhshiméadrach na paindéime ar earnálacha agus ar 
ghairmeacha, chomh maith le staid éagsúil na bhfear agus na mban sa mhargadh 
saothair, gur chaill níos mó ban ná fear a bpost agus gur dóichí go mbeidh mná i measc 
oibrithe a bhfuil a bpost caillte acu go sealadach, agus, ag an am céanna, go mbeidh siad 
freisin mar íospartaigh an fhoréigin baile agus inscnebhunaithe a bhfuil méadú mór 

tagtha air; ag dréim leis go gcuirfear bearta i bhfeidhm chun seirbhísí riachtanacha a 
mhaoiniú chun a áirithiú go mbeidh rochtain ag íospartaigh foréigin inscnebhunaithe ar 
thearmainn faoi chosaint, ar leas sóisialach, ar chúnamh dlíthiúil agus ar thithíocht, lena 
n-áirítear iad siúd atá i staideanna leochaileacha agus géarchéime daonnúla; á thabhairt 
chun suntais go bhféadfar comhtháthú socheacnamaíoch a chur chun cinn le seirbhísí 
leormhaithe ar ardchaighdeán agus tacaíocht shíceasóisialta a chur ar fáil d’íospartaigh 
gach cineál foréigin inscnebhunaithe;

4. á chur in iúl gur geal léi an méid atá bainte amach go dtí seo maidir le hinscne i 
mbeartais iasachtaithe an Bhainc Eorpaigh Infheistíochta agus á iarraidh ar an mBanc a 
iarrachtaí a mhéadú agus, go háirithe, spriocanna beartais GAP III a chur san áireamh a 
mhéid is féidir ina shainordú iasachtaithe sheachtraigh;

5. á chur in iúl gur geal léi an leibhéal méadaithe tacaíochta do bhuiséadú inscne-
fhreagrúil a d’fhéadfadh tionchar bunúsach a imirt ar an bhfás cuimsitheach sóisialta 
agus eacnamaíoch, fostaíocht a chothú, bochtaineacht a laghdú agus OTI a mhéadú; ag 
cur béim ar an ngá atá ann buiséadú inscne-fhreagrúil a aithint mar bhunuirlis beartais; á 
chur in iúl gur geal léi cruthú táscairí sonracha inscne, nach mór dóibh a bheith soiléir, 
intomhaiste agus faoi cheangal ama, agus bailiú sonraí ar ardchaighdeán, atá 
imdhealaithe ó thaobh inscne de agus inchomparáide ar fud an domhain; á chur in iúl 
gur geal léi, go háirithe, an tacaíocht a d’fhógair an Coimisiún maidir leis an modúl i 
leith freagrúlacht inscne a áireamh i ngach caiteachas poiblí nua agus i dtuarascálacha 
measúnaithe ar chuntasacht airgeadais; ag dréim leis go rachaidh an Coimisiún i 
gcomhairle leis an bParlaimint maidir leis an gcóras faireacháin, i gcomhréir le 
hAirteagal 16(f) den Chomhaontú Idirinstitiúideach maidir le smacht buiséadach ionas 
go bhféadfar dlúthfhaireachán agus measúnú a dhéanamh ar éifeachtúlacht, 
éifeachtacht, inbhuanaitheacht agus breisluach GAP III; á áitiú gur cheart go mbeadh an 
córas faireacháin i gcomhréir le SDGanna, ach gan a bheith teoranta dóibh, agus gur 
cheart go n-áireofaí ann táscairí a bhaineann go sonrach leis an Aontas bunaithe ar 
chaighdeáin idirnáisiúnta maidir le cearta an duine, amhail an Coinbhinsiún maidir le 
Gach Cineál Idirdhealaithe in aghaidh na mBan a Dhíothú, Coinbhinsiún Chomhairle na 
hEorpa chun foréigean in aghaidh na mban agus foréigean teaghlaigh a chosc agus a 
chomhrac, Clár Gníomhaíochta na Comhdhála Idirnáisúnta maidir le Daonra agus 
Forbairt agus a comhdhálacha athbhreithnithe, Cur Chuige Straitéiseach an Aontais 
maidir le Mná, an tSíocháin agus an tSlándáil agus coinbhinsiúin ábhartha na 
hEagraíochta Idirnáisiúnta Saothair;

6. á iarraidh go mbunófaí clár oiliúna fairsing agus cuimsitheach chun a bheith mar bhonn 
faoi chur chun feidhme GAP III, eadhon maidir le príomhshruthú inscne, buiséadú 
inscne, measúnú tionchair inscne agus anailísí inscne, chomh maith maidir le foréigean 
inscnebhunaithe; á iarraidh ar an Aontas treoirlínte soiléire agus sonracha maidir le 
comhionannas inscne a fhorbairt agus spriocanna ceangailteacha a leagan síos do 
ghníomhaithe uile an Aontais a chuirfidh GAP III chun feidhme, agus, go háirithe, 
pointí teagmhála maidir le hinscne a úsáid go lánaimseartha i ngach toscaireacht an 
Aontais, ag a mbeidh acmhainní leormhaithe agus am leormhaith chun a gcúraimí a 
dhéanamh, chomh maith le comhairleoirí maidir le hinscne i misin mhíleata an 
chomhbheartais slándála agus cosanta;

7. ag dréim leis go dtabharfar lán-urraim do chur chuige GAP III atá claochlaitheach 
maidir le caidrimh inscne de agus go gcloífear go hiomlán le prionsabal an neamh-

idirdhealaithe ar bhonn an ghnéaschlaonta, na féiniúlachta inscne, an léirithe inscne 
agus na saintréithe gnéis nuair atá na cistí uile agus inrochtaineacht do thionscadail agus 
d’iarratasóirí á gcur chun feidhme; á chreidiúint go gcumhdaítear leis sin cuimsiú 
réamhghníomhach eagraíochtaí na sochaí sibhialta atá ag obair ar chearta na mban agus 
cearta LADTIA a thrasnú, go háirithe i gcás tionscadal atá dírithe ar fhoréigean 
inscnebhunaithe agus/nó baile, oideachas, SRHR agus ar steiréitíopaí inscne a 
chomhrac;

8. á mheabhrú gur cheart go mbeadh comhionannas deiseanna, rochtain chomhionann ar 
fhostaíocht agus pá comhionann as obair chomhionann ag mná agus ag fir chun a bheith 
neamhspleách ó thaobh an gheilleagair de; á chur i bhfios go láidir gur cheart do mhná 
agus d’fhir freagrachtaí cúraim a roinnt go cothrom agus rochtain a bheith acu ar 
chosaint shóisialta leormhaith, ar sheirbhísí poiblí agus ar dheiseanna airgeadais; ag 
dréim leis go ndéanfar céimeanna nithiúla i dtreo tacaíocht a thabhairt do chórais 
uilíocha cosanta sóisialta agus cúram neamhíoctha agus obair tí a aithint, a laghdú agus 
a athdháileadh;

9. ag cur béim ar a thábhachtaí atá sé infheistíocht a dhéanamh i bhfiontraíocht na mban 
agus i ngnólachtaí atá faoi stiúir ban, chomh maith le maoiniú a thabhairt do 
thionscadail lena dtairgtear seirbhísí forbartha gnó agus tacaíocht don fhostaíocht, lena 
n-áirítear do mhná atá i staideanna téarnaimh agus easáitithe éigeantaigh;

10. á mheabhrú an gá atá le rannpháirtíocht chomhionann agus ceannaireacht chomhionann 
a chur chun cinn ós rud é nach bhfuil ach líon beag ban i bpoist ardbhainistíochta; ag 
cur béim ar an ngá atá ann aon idirdhealú maidir le poist bhainistíochta atá bunaithe ar 
inscne a chomhrac; á chur i bhfios go láidir an gá atá le ceannaireacht atá cothrom ó 
thaobh inscne de;

11. á athdhearbhú an ról tábhachtach atá ag an gcomhar acadúil agus oideachais maidir le 
cearta inscne a threisiú ar fud an domhain, agus á chur i bhfios go láidir a thábhachtaí 
atá staidéir i ndáil le forbairt agus oideachas maidir le saoránacht domhanda chun na 
spriocanna don chomhionannas inscne a bhaint amach; á mheabhrú gurb iad an t-
oideachas agus córais oideachais ar ardchaighdeán an bonn chun comhionannas inscne a 
chur chun cinn; ag cur béim ar an ngá atá ann infheistíocht a mhéadú in oideachas 
cailíní chun rochtain chomhionann a bhaint amach ar gach cineál oideachais agus 
oiliúna; á chur in iúl gur geal léi go bhfuil sé beartaithe an maoiniú foriomlán don 
oideachas a mhéadú, agus 10 % den bhuiséad maidir le cabhair dhaonnúil a chur i 
leataobh do mhaoiniú le haghaidh oideachais i gcásanna éigeandála; ag cur béim ar an 
ngá atá leis na bearta atá beartaithe chun steiréitíopaí agus noirm inscne a shárú lena 
gcruthaítear idirdhealú inscne i scoileanna; á chur i bhfios go láidir gur cheart, le 
buiséadú inscne-fhreagrúil, tacú freisin le cláir lena ndírítear ar chumas na mban mar 
cheannairí polaitiúla a fheabhsú agus ar chláir ceannairí óga a chur chun cinn; á 
athdhearbhú gur gá an fios gnó agus an saineolas ar fad atá ar fáil ar fud Bhallstáit AE a 
úsáid chun cearta inscne a chur chun cinn.

